
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА НЕГОВО ДОНЕСУВАЊЕ


Македонското казнено законодавство од усвојувањето на Кривичниот законик во 1996 година  ("Службен весник на Република Македонија" бр. 37/96 )  до денес поминува низ повеќе фази и измени. 

Последните години Министерството за правда посебно внимание посвети на реформата на казненото право, како процесното така и материјалното. Основните принципи и насоки на реформата беа утврдени во Стратегијата за реформи на казненото право.


Во таа насока беше донесен новиот Законот за кривичната постапка и повеќе измени и дополнувања на Кривичниот законик.

Со измените и дополнувањата на Кривичниот законик во текот на 2011 се зајакна казнено правната заштита во областа на заштита на децата од сексуална злоупотреба, и беа имплементирани на препораките од ГРЕКО извештајот кои се однесуваат на инкриминациите од областа на корупцијата, како и измени и дополнувања на одредби чија досегашна примена покажа одредени слабости во праксата. 


Во текот на 2011 година следеа уште неколку измени. Во април беа донесени измени кои се однесуваа на кривичното дело „Несовесно работење во службата“, потоа следеа измени со кои се воведе нова инкриминација „Злоупотреба на безвизниот режим со државите членки на Европската унија и на Шенгенскиот договор“ и последните измени кои се однесуваа на посебниот регистар за лица осудени со правосилна пресуда за кривични дела против половата слобода и половиот морал и кривичното дело од член 418 – г од Кривичниот законик. 
Изминатиот период во Република Македонија карактеристичен е процесот на динамични општествено економски процеси. Појавата на овие тенденции ја наметнуваат потребата од соодветни казнено правни механизми како нивен одговор. Заради тоа, се наметна потребата од пропишување на нови кривични дела, редефинирање на веќе постојни кривични дела и зајакнување на казнената политика. Целта на овој предлог е кривично правно да се нормираат одредени ситуации кои досега претставуваа правна празнина и во практиката беа можност за одредени злоупотреби. Ова пред се се однесува на кривичното дело „Кражба“; потоа кражбата на собрана и дистрибуирана вода за пиење и други предмети во општа употреба; кражба на електрична енергија, топлинска енергија или природен гас; узурпација на земјоделско земјиште во туѓа сопственост; издавање на задолжница без покритие; усогласување со Законот за ревизија; како и вградување на препораката од Извештајот од Третиот круг на оценка  на ГРЕКО.  
II. ЦЕЛИ, НАЧЕЛА И ОСНОВНИ ПРИНЦИПИ

Законот за изменување и дополнување на Кривичниот законик се заснова врз истите начела на кои се заснова Кривичниот законик. 



III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Законот за изменување и дополнување на Кривичниот законик нема да предизвика дополнителни финансиски импликации врз Буџетот на Република Македонија. 

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Предложените законски одредби нема да предизвикаат дополнителни материјални обврски за одделни субјекти.
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА КРИВИЧНИОТ ЗАКОНИК

Член 1

Во Законот за изменување и дополнување на Кривичниот законик („Службен весник на Република Македонија“ бр.37/96, 80/99, 4/02, 43/03, 19/04, 81/05, 60/06, 73/06, 87/07, 7/08, 139/08, 114/09, 51/11, 135/2011 и 185/2011) во член 122 ставот (17) по зборовите „компјутерски услуги„ се додаваат зборовите „собрана и дистрибуирана вода за пиење и други предмети во општа употреба“. 

Член 2


Во член 225 ставот (1) по зборовите „природно богатство“ се додаваат зборовите  „или земјоделско земјиште во туѓа сопственост“.

Ставот (2) се менува и гласи: 

„(2) Ако делото е сторено со намера земјиштето да се употреби за градба или користење со кое неповратно се уништуваат природните својства на недвижноста,  
ќе се казни со затвор од една до пет години. “

Член 3

По членот 235 се додава нов наслов и нов член 235 – а, кои гласат:

„ Кражба на електрична енергија, топлинска енергија или природен гас 
Член 235- а

(1) Тој што со приклучување без согласност на соодветниот оператор на системот, со превземање пред уред за мерење, со отстранување, онеспособување, премостување, промени и слично ракување со уред за мерење или на друг начин неовластено ќе користи електрична енергија, топлинска енергија или природен гас, со намера за себе или за друг да прибави противправна имотна корист,



ќе се казни со затвор до три години и 


со парична казна. 

(2) Ако вредноста на украдената електрична енергија, топлинска енергија или природен гас е поголема,



сторителот ќе се казни затвор до пет години и 


со парична казна.

. 

(3) Обидот за делата од ставовите (1) и (2) е казнив.

(4) Ако делото го стори правно лице, 


ќе се казни со парична казна.“

Член 4


Во членот 236 ставот (5) по зборовите „украдениот предмет“ се додават зборовите „ од став 1“.

Член 5


Нсловот пред членот 274 – а и членот 274 – а се менуваат и гласат:

„Издавање на задолжница без покритие
Член 274 – а

Тој што ќе издаде задолжница за која во моментот на доспевање на задолжницата нема покритие,


ќе се казни со парична казна или со 


казна затвор до три години.“

Член 6


Во членот 275 – б ставот (1) се менува и гласи:

„ (1) Овластен ревизор кој потпишал извештај за извршена ревизија на финансиски извештаи на издавач на хартии од вредност кои се тргуваат на овластена берза кој е неточен, некомплетен, предизвикува заблуда или е во спротивност со меѓународните стандарди за ревизија и со тоа довел во заблуда определено лице да претрпи штета или оствари имотна корист преку влијание на обемот на тргување или цената на хартијата од вредност на издавачот на начин што се зголемува или намалува цената на хартиите од вредност и ги наведува инвеститорите да ги купуваат или продаваат хартиите од вредност или се предизвикува привид на активно тргување со хартиите од вредност за да се наведат инвеститорите да купуваат односно продаваат хартии од вредност,


ќе се казни затвор до пет години и со парична казна. 

По ставот (1) се додава нов став (2) кој гласи:

(2) За делото од став (1) на овој член со затвор до три години и со парична казна и ќе се казни и застапникот на друштвото за ревизија кој го потпишал извештајот на извршена ревизија, а знаел и бил должен или можел да знае дека е неточен, некомплетен, предизвикува заблуда или е во спротивност со меѓународните стандарди за ревизија. 

Ставовите (2), (3), (4) и (5) стануваат ставови (3), (4), (5) и (6).“
Член 7


Во член 358 ставот (6) зборовите „а во случајот од став (3) кога е ослободено од казна може да му се врата на лицето кое го дало поткупот„ се бришат.
Член 8


Во членот 358 – а насловот „Давање награда за противзаконито влијание“ се става пред членот.
Член 9

Овој закон влегува во сила осмиот ден од денот на објавувањето во „Службен весник на Република Македонија“.
ОБРАЗЛОЖЕНИЕ НА ПРЕДЛОГОТ НА ЗАКОНОТ ЗА ИЗМЕНУВАЊЕ 
НА КРИВИЧНИОТ ЗАКОНИК

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ

Предлогот на законот за изменување и дополнување на Кривичниот законик содржи  9 члена.


Со членот 1 од предлогот се дополнува членот 122 ставот (17) од Кривичниот законик.  Имено, ставот (17) кој предвидува што се подразбира како подвижен предмет, се дополнува со зборовите „собрана и дистрибуирана вода за пиење и други предмети во општа употреба“.  

Членот 2 од предлогот го дополнува членот 225 ставот (1) од Кривичниот законик. Имено, согласно предлогот на Министерството за земјоделство, шумарство и водостопанство во кривичното дело „Узурпација на недвижност“ не е содржана кривична одговорност за противправно користење на земјоделско земјиште во туѓа сопственост. Министерството за правда го разгледа предлгот од надлежното министерство и согласно предложеното го дополни членот 225 од законот со зборовите „или земјоделско земјише во туѓа сопственост“. Воедно, се менува и ставот (2), односно се предвидува доколку делото е сторено со намера земјиштето да се употреби за градба или користење со кое неповратно се уништуваат природните својства на недвижноста, сторителот ќе се казни со затвор од една до пет години. 

Нов наслов и нов член 235 – а „Кражба на електрична енергија, топлинска енергија или природен гас“ се додава со членот 3 од предлог законот. Имено, со предлогот се предвидува кривично санкционирање на противправни дејствија кои што можат да претставуваат сериозна закана за сигурното, безбедното и непрекинато функционирање на енергетските системи.  Со ставот (1) од предлогот, се предлага кривично санкционирање на секој кој што со приклучување без согласност на операторот на енергетски системи преку кој се врши испорака и снабдување на електрична енергија или топлиснак енергија или природен гас, или со превземање пред уред за мерење, со отстранување, онеспосубување, премостување, промени и слично ракување со уред за мерење или на друг начин неовластено користење на електрична енергија, топлинска енергија или природен гас, со намера за себе или за друг да стекне противправна имотна корист, ќе се казни со затвор до три години и со парична казна. Со ставот (2) се предвидува ако вредноста на украдената електрична енергија, топлинска енергија или природен гас е поголема, сторителот ќе се казни со казна затвор до пет години и парична казна. Ставот (3) предвидува дека обидот за делата од ставовите (1) и (2) е казнив. Ставот (4) се однесува на правните лица. 

Со членот 4 од предлогот се менува членот 236 ставот (5). Имено, ставот (5) кој предвидува кражба на предмет чија вредност е помала, се дополнува со зборовите „од став (1)“. Измената е како резултат на проблемите со кои се соочува ЈП Македонски железници транспорт АД Скопје.  Имено,  кражбите во железничкиот сообраќај, кои иако од мала вредност, можат да предизвикаат големо  загрозување на безбедноста на сообраќајот, поради што е потребно зголемена кривично правна заштита. 

Членот 5 предвидува нов наслов и ново кривично дело 274 – а „Издавање на задолжница без покритие“. Со оваа инкриминација се санкционира издавањето на акцептен налог без покритие, кој повеќе не е во употреба во Република Македонија. Со Законот за задолжница се воведува задолжницата како исправа со која должникот дава согласност на денот наведен на задолжницата, плаќањето на неговите обврски кон одреден доверител да се изврши по присилен пат од сите негови сметки. Имајќи го во предвид наведениот закон, Министерството за правда изврши измена на претходно наведениот член. 

Со членот 6 од предлогот се менува ставот (1) од членот 275 – б од законот.Имено, со предложената измена се врши усогласување со Законот за ревизија со кое е уредено потпишувањето на извештајот за извршена ревизија. 

Со членот 7 од предлогот се предлага измена со која се имплементира забелешката дадена во Извештајот од Третиот круг на оценка, усвоен на 46-тата Пленарна седница  на ГРЕКО (22-26 март 2010)  и објавен на 30-ти август 2010,  по одобрувањето од страна на  Република Македонија (GRECO Eval III Rep (2009) 6E, Тема I и  Тема II). Имено, согласно Тема I: Инкриминации, од анализата, GRECO констатира дека повеќе не постои задолжително целосно изземање од казна на поткупувачот којашто ќе пријави на органите за спроведување на законот. Оценката на ГРЕКО е дека препораката е адресирана на конструктивен начин. Сепак, ГРЕКО забележува дека враќањето на поткупот на поткупувачот, којшто го пријавил делото пред да биде откриено, е сеуште можно во законот. Поради тоа, ГРЕКО препорачува таквата можност да биде целосно укината, односно судовите да не го враќаат запленетиот поткуп на давателот на истиот. Поаѓајќи од ваквата препорака од Извештајот, со предлогот се бришат зборовите “а во случајот од став (3) кога е ослободено од казна може да му се вратат на лицето кое го дало поткупот.“
Со членот 8  се врши техничка корекција на членот и насловот на членот 358 – а. 

Со членот 9 се уредува материјата за влегување во сила на овој закон. 
II.  МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со предложените измени и дополнувања се врши усогласување со на одредбите од Кривичниот законик со Законот за задолжница и Законот за ревизија.  

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИОТ ЗАКОН

Со предложениот закон ќе се зајакне казнено правната одговорност на физичките и правни лица. 
ОДРЕДБИ ОД КРИВИЧНИОТ ЗАКОНИК  КОИ СЕ МЕНУВААТ
(„Службен весник на Република Македонија“ бр. 37/96, 80/99, 4/02, 43/03, 19/04, 81/05, 60/06, 73/06, 87/07, 7/08, 139/08, 114/09, 51/11, 135/2011 и 185/2011) 

ЗНАЧЕЊЕ НА ИЗРАЗИТЕ НА ОВОЈ ЗАКОН

Член 122

(1) Под кривично законодавство на Република Македонија се подразбираат одредбите на овој кривичен законик и одредбите содржани во другите закони. 

(2) Под територија на Република Македонија се подразбираат сувоземната територија, водните површини внатре во нејзините граници, како и воздушниот простор над нив. 

(3) Под поимот воено лице се сметаат: воени старешини-офицери и подофицери, професионални војници, војници на служење на воениот рок, питомци на Воената академија, лица на стручно оспособување и усовршување за офицери и подофицери, воени обврзници во резервниот состав на Армијата на Република Македонија додека се повикани да извршуваат права и должности од областа на одбраната во врска со извршување на воената обврска и цивилни лица на служба во Армијата на Република Македонија. 

(4) Како службено лице, кога тоа е означено како сторител на кривично дело се смета: 

а)  претседателот  на  Република  Македонија,  поставените  амбасадори  и  други претставници на Република Македонија во странство и именувани лица од претседателот на Република Македонија, избран или именуван функционер во и од Собранието на Република Македонија, во Владата на Република Македонија, во органите на државната управа, во судовите, Јавното обвинителство, Судскиот совет на Република Македонија, Советот на јавните обвинители на Република Македонија и други органи и организации што  вршат  определени  стручни,  управни  и  други  работи  во  рамките  на  правата  и должностите на Републиката, во единиците на локалната самоуправа, како и лица кои постојано или повремено вршат службена должност во овие органи и организации,. 
б) државен службеник кој врши стручни, нормативно-правни, извршни, управно-надзорни работи и управни работи во согласност со Уставот и со закон, 

в) овластено лице во правно лице на кое со закон или со друг пропис донесен врз основа на закон му е доверено вршење на јавни овластувања, кога должноста ја врши во рамките на тие овластувања, како и овластено лице за застапување на здруженија, фондации, сојузи и организациони облици на странски организации, спортски здруженија и други правни лица во областа на спортот,
г) лице кое врши определени службени должности врз основа на овластување дадено со закон или со други прописи донесени врз основа на закон, 

д) воено лице кога се во прашање кривични дела кај кои како извршител е означено службено лице и 

ѓ) претставник на странска држава или на меѓународна организација во Република Македонија. 

(5) Како странско службено лице кога тоа е означено како сторител на кривично дело, се смета лице кое во странска држава, меѓународна организација или јавна институција врши  некоја од функциите или должностите определени во ставот (4) точки а) до д) од овој член
[image: image1.jpg]


(6) Под правно лице се подразбираат: Република Македонија, единиците на локалната самоуправа, политички партии, јавни претпријатија, трговски друштва, установи, здруженија, фондации, сојузи и организациони облици на странски организации, спортски здруженија и други правни лица во областа на спортот, фондации, финансиски организации и други со закон одредени организации регистрирани како правни лица и други заедници и организации на кои им е признато својството на правно лице. Под странско правно лице се подразбира јавно претпријатие, установа, фонд, банка, трговско друштво или друг облик на организираност според законите на странска држава во вршење на стопански, финансиски, банкарски, трговски, услужни или други дејности, кое има седиште во друга држава, или претставништво во Република Македонија, или е основано како меѓународно друштво, фонд, банка или установа.

(7) Како одговорно лице во правно лице се смета лице во правно лице на кое со оглед на неговата функција или врз посебно овластување во правното лице му е доверен определен круг на работи што се однесуваат на извршување на законските прописи или на прописите донесени врз основа на закон или општ акт на правното лице во управувањето, користењето и располагањето со имот, раководењето со производниот или деловен потфат, некој друг стопански процес или надзорот над нив. Како одговорно лице се смета и службено лице кога се во прашање дела кај кои како сторител е означено одговорно лице, а не се предвидени во главата за кривични дела против службената должност, односно како кривични дела на службено лице предвидени во некоја друга глава на овој законик. Кога е тоа посебно предвидено со овој законик, како одговорно лице се смета и лицето кое врши посебна функција или овластување или на кое му е доверено самостојно вршење на определени работи во странско правно лице, како и лицето кое е претставник на странско правно лице во Република Македонија. 

(8) Кога како извршител на кривично дело е означено службено или одговорно лице, сите лица наведени во ставовите 4, 5 и 7 можат да бидат сторители на тие дела доколку од законските обележја на одделно дело не произлегува дека сторител може да биде само некое од тие лица. 

(9) Како лице кое врши работи од јавен интерес се смета лицето кое врши функции, должности или работи од јавен, односно општ интерес, како што се наставник, воспитувач, лекар, социјален работник, новинар, нотар, адвокат или друго лице, кое тие работи ги врши самостојно или во правно лице кое врши дејност од јавен, односно општ интерес определен со закон. 

(10) Како избори и гласање се сметаат изборите за претставници на граѓани во Собранието на Република Македонија и во локалната самоуправа, за претседател на Република Македонија и изјаснувањето на граѓаните на референдум. 

(11) Исправа е секој предмет што е подобен или одреден да служи како доказ на некој факт што има вредност за правните односи. Јавна исправа е исправа издадена од надлежен орган, организација или лице кое врши работи од јавен интерес врз основа на закон или друг пропис заснован врз закон. 

(12) Пари се средства за плаќање во готово во апоени или електронски пари кои врз основа на закон се во оптек во Република Македонија или во странска држава.
      (13) Под знаци за вредност се подразбираат и странски знаци за вредност. 

(14) Како хартија од вредност се сметаат: акција, обврзница или друга хартија од вредност што се наоѓа во промет врз основа на закон во Република Македонија или во странска држава. 

(15) Под платежни картички се подразбира секаков вид средства за плаќање издадени од банкарски или други финансиски инситутции кои содржат електронски податоци за лица и електронски генерирани броеви со кои се овозможува вршење на каков било вид на финансиски  трансакции. 

(16)  Принос  од  казниво  дело  е  секој  имот  или  корист  прибавена  посредно  или непосредно со извршување на казниво дело, како и принос од казниво дело сторено во странство, под услов во времето кога било сторено да било предвидено како казниво дело и  според  законите  на  државата  во  која  е  сторено  и  според  законите  на  Република Македонија.

(17) Како подвижен предмет се смета и секоја произведена или собрана енергија за давање светлина, топлина или движење, како и телефонските импулси и други средства за пренос на глас, слика или текст на далечина или компјутерски услуги. 

(18) Како сила се смета и примената на хипноза и замајни средства со цел некој да се доведе против своја волја во несвесна состојба или да се онеспособи за отпор. 

(19) Под социјален орган се сметаат центрите за социјална работа и другите установи што вршат социјална дејност. 

(20) Како моторно возило се смета секое сообраќајно средство на моторен погон во сувоземниот, водниот и воздушниот сообраќај. 

(21) Под семејно насилство се подазбира малтретирање, грубо навредување, загрозување на сигурноста, телесно повредување, полово или друго психичко или физичко насилство со кое се предизвикува чувство на несигурност, загрозување или страв, спрема брачен другар, родителите или децата или други лица кои живеат во брачна или вонбрачна заедница или заедничко домаќинство, како и спрема поранешен брачен другар или лица кои имаат заедничко дете или се наоѓаат во блиски лични односи. 

(22) Под жртва на кривично дело се подразбира секое лице кое претрпело штета, вклучувајќи физичка или ментална повреда, емотивно страдање, материјална загуба или друга повреда или загрозување на неговите основни слободи и права како последица на сторено кривично дело. 

Под дете како жртва на кривично дело се подразбира малолетно лице до 18 години. 

(23) Под повеќе лица се подразбираат најмалку три или повеќе лица.
(24)  Под  детска  порнографија  се  подразбира  порнографски  материјал  кој  визуелно прикажува очигледни полови дејствија со малолетник или повозрасно лице кое изгледа како малолетник, или го прикажува малолетникот или повозрасното лице кое изгледа како малолетник во очигледна сексуална положба, или реални слики кои прикажуваат очигледни полови дејствија со малолетник или го прикажуваат малолетникот или повозрасното лице кое изгледа како малолетник во очигледна сексуална положба.  

(25) Под семејство  се  подразбира  брачниот  другар, вонбрачниот  другар,    децата, родителите,  браќата  и  сестрите  и  други  роднини  со  кои  лицето  живее  во  семејна заедница. 

(26) Под компјутерски систем се подразбира каков било уред или група на меѓусебно поврзани уреди од кои, еден или повеќе од нив, врши автоматска обработка на податоци според одредена програма. 

(27) Под компјутерски податоци се подразбира презентирање на факти, информации или концепти во облик погоден за обработување преку компјутерски систем, вклучувајќи и програма подобна компјутерскиот систем да го стави во функција.

(28) Под група, банда или друго злосторничко здружение или организација се подразбираат најмалку три лица кои се здружиле за вршење кривични дела, во кој број влегува и  организаторот на здружението. 

(29) Под суд, судија и судска постапка се подразбира и меѓународен суд чија надлежност ја признава Република Македонија, судија и постапка пред тој суд. 

     (30) Под пијанство се подразбира состојба на алкохол во крвта над 1,5 грам-промил. 

(31) Под ескплозивна или друга смртоносна направа се подразбира секакво оружје или експлозивна или запалива направа, што може да предизвика смрт, телесна повреда или поголема имотна штета  преку физичка повреда, емисија или ширење на штетни хемиски материи, биолошки агенси, токсични или слични супстанции или зрачење на радиоактивни материи, како и секое оружје или направа создадена за таква намена. 

(32) Под јавно место се подразбираат згради, делови од згради, дворови, објекти за вршење трговска, културна, службена, образовна, религиозна, рекреативна или друга дејност,  јавни патишта, отворени простори, водни површини и други места отворени и достапни за неограничен круг лица. 

(33) Под помала имотна корист, вредност или штета, се подразбира корист, вредност или штета што одговара на износот на службено објавена една половина просечна месечна плата во Републиката во времето на извршувањето на делото. 

(34) Под поголема имотна корист, вредност или штета, се подразбира корист, вредност или штета што одговара на износот на пет просечни месечни плати во Републиката во времето на извршувањето на делото. 

(35) Под значителна имотна корист, вредност или штета, се подразбира корист, вредност или штета што одговара на износот на 50 просечни месечни плати во Републиката во времето на извршувањето на делото. 

(36) Под корист, вредност или штета од големи размери, се подразбира корист, вредност или штета што одговара на износот на 250 просечни месечни плати во Републиката во времето на извршувањето на делото. 

   (37) Под чист дневен приход се подразбира нето надомест на име плата или други надоместоци од работен однос на име плата, како и други нето приходи од вршење дејности или имот и имотни права. Чист дневен приход се добива по одбивањето на даноците или другите законски обврски. Ако судот и на тој начин не може да го утврди чистиот дневен приход или неговото утврдување би предизвикало значително оддолговлекување на постапката, како основа за негово утврдување, се зема еднодневната заработувачка според просечната плата во Републиката во последните три месеца во времето на пресу
дувањето. 

(38) Под имот се подразбира пари или други инструменти за плаќање, хартии од вредност,  депозити,  друга  сопственост  од  секаков  вид  и  тоа  материјална  или нематеријална, движна или недвижна, други права врз предметите, побарувања, како и јавни исправи и легални документи за сопственост и актива во пишан или во електронски облик  или  инструменти  со  кои  се  докажува  правото  на  сопственост  или  интерес  во  таквиот имот. 

(39) Под предмети се подразбираат движни и недвижни предмети кои се целосно или делумно искористени или требало да бидат искористени или настанале со извршување на кривично дело. 
Узурпација на недвижности

Член 225

(1)  Тој којштошто со намера за владение ќе заземе туѓа недвижност што со пропис е прогласена за имот во општа употреба,добро под посебна заштита или културно наследство, природна реткост или друго  друго природно богатство, 

ќе се казни со парична казна 

или со затвор до три години. 

(2) Со казната од став 1 ќе се казни тој којштошто, со намера да го употреби за градба, ќе заземе туѓо земјиште. 

(3) Ако делото од овој член го стори правно лице, 

ќе се казни со парична казна.
Тешка кражба
Член 236

(1) Ако кражбата е сторена: 

1) со кршење или провалување во затворени простории, со совладување препреки или на друг начин совладување поголеми пречки, 

2) од страна на повеќе лица здружени заради вршење кражба, 

3) на дрзок начин, 

4) од страна на лице кое кај себе имало некакво оружје или опасно орудие заради напад или одбрана, 

5) за време на пожар, поплава или слична несреќа,
6) со искористување на немоќта или несреќата на друг, 

сторителот ќе се казни со затвор

 од една до пет години .

(2) За кражба на предмети од значителна вредност,


сторителот ќе се казни со затвор 


од една до десет години.

(3) За кражба на предмети во вредност од големи размери,


сторителот ќе се казни со затвор


од три до десет години.

(4) Ако украдениот предмет е добро под привремена заштита, културно наследство, природна реткост или уред или друг предмет од посебно значење за сигурноста на луѓето и имотот и сигурноста на јавниот сообраќај или објект на јавни инсталации, сторителот


ќе се казни со затвор најмалку четири години.  . 

(4) Ако вредноста на украдениот предмет е помала и сторителот одел кон тоа да присвои предмет од таква вредност, 

ќе се казни со парична казна или

 со затвор до три години .

Издавање акцептен налог без покритие.

Член 274-а 

(1) Тој кој ќе издаде акцептен налог, за кој знае дека во моментот на пристигнување на наплатата ќе нема средства на неговата сметка во износ на кој е издаден акцептниот налог,

 ќе се казни со парична казна или 

со затвор до три години. 

(2) Ако сторителот можел да знае дека во моментот на пристигнување на наплатата ќе нема средства на неговата сметка во износ на кој гласи акцептниот налог, 

ќе се казни со парична казна или

 со затвор до една година. 

(3) Гонењето се презема по предлог.

Незаконито постапување на овластен ревизор
Член 275-б

(1) Овластен ревизор кој потпишал неточен или некомплетен финансиски извештај, односно финансиски извештај што предизвикува заблуда или кој е во спротивност со меѓународните  стандарди  за  финансиско  известување  и  меѓународните  стандарди  за ревизија на издавач на хартии од вредност кои се тргуваат на овластена берза и со тие активности довел определено лице да претрпи штета или оствари имотна корист преку влијание на обемот на тргување или цената на хартијата од вредност на издавачот на начин што се зголемува или намалува цената на хартиите од вредност и ги наведува инвеститорите да ги купуваат или продаваат хартиите од вредност или се предизвикува привид на активно тргување со хартии од вредност за да се наведат инвеститорите да купуваат односно продаваат хартии од вредност, 


ќе се казни со парична казна 


и затвор до пет години. 
      (2) Ако делото е сторено спрема повеќе лица, сторителот 

ќе се казни со парична казна 


и затвор од една до пет години. 

(3) Ако со делото од ставовите (1) и (2) на овој член сторителот прибавил за себе или за друг поголема имотна корист или за друг предизвикал поголема имотна штета, или се оштетени поголем број лица, 


ќе се казни со затвор 


од една до десет години. 

        (4) Ако делото од овој член го стори правно лице, ќе се казни со парична казна. 

  (5) Судот на сторителот ќе му изрече забрана за вршење на професија, дејност или должност под условите определени со членот 38-б од овој законик.
Давање поткуп

Член 358

(1) Тој што директно или индиректно на службено лице ќе му даде, вети  или ќе му понуди подарок или друга корист за него или за друг за да изврши службено дејствие што не би смеело да го изврши или да не изврши службено дејствие што би морало да го изврши или тој што посредува при ова,

ќе се казни со затвор од една до  пет години. 

(2) Тој што директно или индиректно на службено лице ќе му даде, вети или  ќе му понуди подарок или друга корист за него  или за друг за да изврши службено дејствие што би морало да го изврши или да не изврши службено дејствие што не би смеело да го изврши или тој што посредува при ова, 

ќе се казни затвор од една до три години 
 (3) За делото од ставовите  (1)  и  (2) на овој член судот може да го ослободи од казна сторителот кој дал или ветил поткуп по барање од службено лице и тоа го пријави пред да дознае дека делото е откриено. 

(4) Одредбите од ставовите (1),( 2) и (3) се применуваат и кога поткуп е даден или ветен на одговорно лице, одговорно лице во странско правно лице, лице кое врши работи од јавен интерес и странско службено лице, во врска со делото од член 357.

(5) Ако делото од овој член  го стори правно лице, 

ќе се казни со парична казна.
 (6) Дадениот подарок или имотна корист ќе се одземат, а во случајот од став  (3) кога е ослободено од казна може да му  се вратат на лицето кое го дало поткупот. 

Член 358 – а
Давање награда за противзаконито влијание

(1) Тој што друг директно или индиректно ќе му даде награда, подарок или друга корист или ветување или понуда за таква корист, за него или за трето лице, за да со искористување на своето реално или претпоставено влијание, службена или општествена положба и углед, бара, интервенира, поттикнува или на друг начин влијае да се изврши определено службено дејствие што би морало да се изврши или да не се изврши службено дејствие што не би смеело да се изврши,


ќе се казни со затвор од една до три години.

(2) Тој што наградата, подарокот или другата корист, ветувањето или понудата за таква корист, директно или индиректно, ќе ги даде на друг за да со искористување на своето реално или претпоставено влијание, службена или општествена положба и углед, бара, интервенира, поттикнува или на друг начин влијае да се изврши службено дејствие што не би смеело да се изврши или да не се изврши службено дејствие што би морало да се изврши,


ќе се казни со затвор од една до пет години. 

(3) Ако делото од став (2) на овој член е сторено во врска со покренување или водење на кривична постапка против определено лице,


сторителот ќе се казни со затвор од три до пет години. 

(4) Тој што друг директно или индиректно ќе му даде награда, подарок или друга корист или ветување или понуда за таква корист, за него или за трето лице, за да се искористување на своето реално или претпоставено влијание, службена или општествена положба и углед, бара, интервенира, поттикнува или на друг начин влијае кај одговрно лице, одговорно лице во странско правно лице што врши дејност во Република Македонија  или лице кое врши работи од јавен интерес да изврши или да не изврши дејствие што е спротивно на неговата должност,


ќе се казни со парична казна или со затвор до три години.

(5) Ако делото од ставовите (1), (2), (3) и (4) на овој член е сторено по барање на лице кое треба противзаконито да посредува, а сторителот го пријавил пред да биде откриено или пред да дознае дека е откриено може да се ослободи од казна.

(6) Наградата, подарокот или другата корист ќе се одземат. 

